
Udal Kultur Etxeak egiteko 2.740.000 euroko diru laguntzen deialdia egin du Gobernuak
Asteazkena, 2008ko martxoaren 26a. Juan Ramón Corpas Mauleón Kultura eta Turismo Departamentuko kontseilariak Foru Agindu bat sinatu du, eta hartara, 2.740.000 euroko gastua egiteko baimena eman du, udal titulartasun publikoko Kultur Etxeak egiteko proiektuak idatzi eta horiek eraiki, egokitu eta hornitzeko diru laguntzak emateko deialdia egiteko.


Deialdia 2008ko martxoaren 26ko Nafarroako Aldizkari Ofizialean (39.ean) argitaratu zuten, eta bertako oinarrietan adierazita dagoenez, kultur etxetzat joko dute honako gune eta ekipamendu hauek dituen kultur ekipamendua: agertokia, arte eszenikoetako ikuskizunak baldintza egokietan egiteko edukiera duena; erakusketa aretoa, tamaina egokikoa, eta arte plastikoen erakusketak egiteko beharrezkoak diren iluntasun eta segurtasun baldintzak betetzen dituena; erabilera anitzetako aretoak, kultur programazio osoa burutzeko aukera ematen dutenak; eta bulegoetarako eta ekipamendua kudeatzeko lanetarako guneak. Kasu batzuetan, agertokia baino ez duten ekipamenduak finantzatu ahal izanen dira deialdi honen bidez, baldin eta unitate bereizi gisa ongi funtzionatzeko osagaiak eta guneak badituzte, eta berauetan arte eszenikoetako jarduerak egin badaitezke.


Diru laguntza onarturiko aurrekontuaren %50ekoa izanen da, gehienez ere. Salbuespen gisa, kultur ekipamenduak eskualde oso batean eragina duenean, %75eko diru laguntza eman ahal izanen dute. Kultura eta Turismo Departamentuaren ekarpena bateragarria izanen da Nafarroako Gobernuko beste Departamentu batzuek, beste Herri Administrazio batzuek, beste erakunde publiko edo pribatu batzuek, eta partikularrek xede berarekin ematen dituzten diru laguntza guztiekin. 

Laguntzak Nafarroako udalek eskatu ahal izanen dituzte, eta horretarako, baldintza hauek bete beharko dituzte: zerga guztiak ordainduta izatea eta Gizarte Segurantzako ordainketak eginda izatea; diru laguntzen onuradun izateko ezarritako debekurik ez izatea; Kultur Etxea eginen duten orubearen edo ondasun higiezinaren jabetza izatea; ekipamendua eginen duten orubearen hirigintza kalifikazioari dagokionez, hiri lurra izatea; eta Kultura eta Turismo Departamentuko Ondare Historikoaren Zerbitzuaren adostasun txostena edukitzea, eraikin katalogatuak zaharberritu behar direnean.


Diru laguntzen onuradunek Kultur Ekintzaren Zerbitzuko teknikarien aholkularitza izanen dute, eta baldintza hauek bete beharko dituzte: jasotako laguntza deialdi honetako diru laguntzaren xede diren kontzeptuak gauzatzeko soilik erabiltzea; Kultura eta Turismo Departamentuari adostasuna eskatzea, diru laguntzaren xede diren proiektuen gauzapenean egindako aldaketen gainean; aldaketari buruzko txostenaren izapideak egitea, baldin eta instrukzio organoak beharrezkotzat jotzen badu diru laguntzaren xede den kontzepturen bat aldatzea; noiznahi ere onartzea proiektuari buruzko datuak Kultur Ekintzaren Zerbitzuak egiazta ditzan; beste laguntza, diru laguntza, diru sarrera edo baliabiderik lortu denean, horren berri ematea; hornitzailearen hautaketa eraginkortasun eta ekonomia irizpideei jarraituz egin dela frogatzea; diru laguntzaren xede den proiektu osoa justifikatzea; proiektuak, lanak, ekipamenduak eta instalazioak bukatu direla egiaztatzen duten agiriak aurkeztea, eta hala dagokionean, baita atzemandako akatsak zuzendu direla frogatzen duten egiaztagiriak ere; eta lanak egiten hasi ondoren, Nafarroako Gobernuaren babesaren berri ematen duen afixa jartzea, ongi ikusten den leku batean.

Kultur Ekintzaren Zerbitzuak, kasuan kasuko ordainketak egin baino lehen, egindako inbertsioa egiaztatuko du. Diru laguntza 60.000 eurotik gorakoa denean egiaztapena beti eginen du.

Eskabideak eta aurkeztu beharreko dokumentuak (Foru Aginduan zehaztuta daudenak) aurkezteko epea hilabetekoa izanen da, oinarriak Nafarroako Aldizkari Ofizialean argitaratutako egunetik hasita. 

Diru laguntzak emateko prozeduraren zuzemenak egiteko eskumena Deialdi eta Laguntzen Atalak izanen du. Eskaerak ebaluatzeko Batzorde bat osatuko dute, eta Kulturaren zuzendari nagusia izanen da haren buru. Batzordeak eskaerak ebaluatuko ditu, eta haren irizpena loteslea izanen da. Erabakiak hobeto oinarritzeko, Batzordeak behar dituen agiri osagarri guztiak eskatu ahal izanen dizkio erakunde eskatzaileari, eta kanpoko adituen aholkularitza ere erabili ahal izanen du. Deialdi eta Laguntzen Atalak, Ebaluazio Batzordearen akta kontuan hartuta, deialdiaren gaineko ebazpenaren proposamena aurkeztuko du. Kulturaren Zuzendaritza Nagusiak, lau hilabeteko epean, laguntzak eman edo ukatzen dituen adieraziko du, Ebazpen bidez.

Nafarroako Aldizkari Ofizialean bilduta daude laguntzak emateko irizpideak, eta baita epeak eta ordaintzeko moduak ere. 

